
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

1. Во Уставот на Република Македонија во членовите 34 и 35 е предвидено: Републиката да се грижи за социјална заштита и социјална сигурност на граѓаните согласно со начелото на социјална праведност, се гарантира правото на помош на немоќните и на неспособните за работа граѓани и се обезбедува посебна заштита за инвалидните лица и услови за нивното вклучување во општествениот живот. Републиката го воспоставува системот на социјалната заштита и социјалната сигурност на граѓаните и го овозможува нивното функционирање, обезбедува услови и мерки за вршење на социјално-заштитната дејност и развива форми на самопомош.
Социјалната заштита и социјалната сигурност се засноваат на начелата на хуманизам, социјална праведност и солидарност, ефикасност и ефективност во остварувањето на правата утврдени со закон, недискриминација по ниту една основа за граѓаните во остварување и користење на правата. Социјалната сигурност се однесува пред се на услугите кои се обезбедуваат од социјалната држава во повеќе видови и форми наменети за заштита на граѓаните. 

Социјалната сигурност не се исцрпува само и единствено низ облиците на социјална заштита туку треба да се сфати многу пошироко и покомплексно. Така, покрај формите на социјална заштита, социјалната сигурност опфаќа и заштита од социјално признаени состојби и ризици, вклучувајќи ја и сиромаштијата, староста, невработеноста, неспособноста, инвалидноста, многудетни семејства, помош за бездомници и друго. Социјалната сигурност е поширок термин и во поглед на опфатноста на користењето на формите и видовите на заштита, со оглед дека се вклучуваат и облиците на солидарност, системските услови и можности за помагање на луѓето кои имаат потреба од помош, од социјална заштита и социјална сигурност. 

Во тој контекст се изразува и социјалното претприемништво кое претставува процес на креирање на социо-економски структури, врски, институции, организации и мерки кои резултираат со одржливи општествени корисности. Тоа претставува модел на користење на претприемничкото однесување повеќе за општествено-корисни, а не толку за профитни цели, со други зборови, добивката или генерираниот профит се користи за доброто на одделни социјално исклучени или обесправени  општествени групи, создавање на иновации, заштита на животната средина или за унапредување на определени општествени состојби. 
Социјалното претприемништво може да се изразува во повеќе облици на организација и работење, а најчесто како социјално претпријатие. Од таму, согледувањето на потребата за основање, поддршка и развој на социјални претпријатија како облик на помагање за социјална сигурност на одделни категории граѓани добива во значење и ја истакнува потребата за правно уредување на оваа област. 

Социјалното претприемништво има и поширока општествена корисност која се согледува преку влијанието кое го има во поглед на нови вработувања, поттикнување кон социјални иновации, проактивност и мотивација кај луѓето за самостојно работење и самовработување. Социјалните претприемачи и социјалните претпријатија создаваат нови можности, нови облици на работа и дејствување, нови форми на организација на работа, производство, пласман и остварување приход односно профит кој повторно се наменува за социјални цели. Сето тоа го прави социјалното претприемништво значаен фактор што создава пошироки промени и ги менува современите економии кои се почесто се нарекуваат социјални и претприемнички економии. 

Според одредбите на Универзалната декларација за човекови права на ООН од 1948 година е предвидено: "Секој, како член на општеството има право на социјална сигурност... ". Оваа Декларација која е ратификувана кај нас е дел од правниот поредок на Република Македонија ја наметнува потребата за нагласено изразување на формите и елементите на социјалната сигурност кои се присутни и кои се доведуваат во врска со социјалниот развој. Во овие рамки спаѓа и Меѓународниот пакт за економските, социјалните и културните права на ООН кој е ратификуван, како и Ревидираната европска социјална повелба на Советот на Европа. Исто така и во Милениумските развојни цели на ОН прашањето на социјалната сигурност и намалување на сиромаштијата се дел од обврските за постигнување на достојно вработување, особено на сиромашните, младите и на лицата во состојба на ризик. 

Се поставува прашање што недостига од нормативен карактер. Имено не е донесен единствен или одделен закон за социјално претприемништво, односно не се дефинирани поимот социјално претприемништво, социјално претпријатие, нивниот делокруг на работа и начини на дејствување. Обликување на систем кој може да даде основа за нов модел за водење на бизнис кој ќе одговара на социјалните потреби е неопходност за да овозможи вработувања и активности кои се познати во повеќе држави во Европа и во светот.

2.  Причини за донесување на законот

Невработеноста и високата стапка на неактивност на населението се меѓу најсложените проблеми со кои се соочува Република Македонија. Од друга страна, голем е бројот на корисници на разни видови социјална помош и социјални бенефиции. Посебен проблем е фактот што пазарот на труд во Република Македонија се карактеризира со несогласување помеѓу понудата и побарувачката на работна сила, несоодветност меѓу квалификациите и старосната структура, висока долгорочна невработеност, висока стапка на невработеност на лица со основно и средно образование,  висока стапка на невработеност на младите и т.н. Од друга страна кај работодавачите постои постојан напор да се подигне продуктивноста и да се намалат трошоците со цел да се преживее конкуренцијата на пазарот. Оваа тенденција резултира со намалување на можноста за повторно ангажирање особено на постарите работници, членови на одредени социјално-ранливи групи, припадници на одредени етнички групи, луѓе кои немаат едукација, со застарена вештини, односно поради некоја причина тие се без можност за заработка на средства за живот и за подобрување на нивниот социјален статус. Оваа категорија на  лица кои имаат потреба за вработување, долго остануваат на маргините на општеството.

Во такви услови, високата невработеност и лошата состојба на одредени социјални групи бараат соодветно да се реши проблемот, односно да се создадат можности за вработување и да им се овозможи социјална инклузија на одредени категории на лица. На тој начин ќе се придонесе и за напредокот на општеството како целина. 

Несомнено е дека е направено многу во постојното законодавство во областа на социјална заштита, вработување и осигурување при невработеност (особено вработување на лица со посебни потреби), задруги, здруженија и други. Но одредени категории луѓе од разни причини сеуште не се доволно опфатени со можностите за вработување.

Со цел да се решат овие проблеми, една од мерките кои можат да влијаат за спречување и отстранување на овие негативни тенденции е развојот на социјалното претприемништво, или третиот сектор кој се наоѓа помеѓу јавниот и приватниот сектор, кој веќе постои во најголемиот број на европски земји. Иако во одделни европски земји, овој сектор се појави како коректив на недостатоци на пазарната економија, што може да се примени и во случајот на нашата земја, важно е да се нагласи дека со развојот на социјалното претприемништво во голема мера може да се ублажат ефектите и проблемите во економски развој и значително да се надминуваат проблемите за вработување на лица кои од различни причини не се конкурентни на пазарот на трудот

Во Република Македонија концептот на социјално претприемништво не е соодветно уреден во правниот систем, иако важноста на концептот и придобивките се признати во општеството. Не постои законска регулатива која сеопфатно ја регулираат оваа материја, иако во неколку закони и политики постојат одредби кои што придонесуваат за поддршка на идниот развој на социјалното претприемништво. Целта со овој закон е да се уреди оваа област со донесување на прописи, што ќе се кореспондираат со регулативата на земјите од ЕУ и прилагодени на специфичните економски и социјални состојби во Република Македонија.

Во ЕУ постојат различни форми на организација на социјалното претприемништво, со оглед на условите и карактеристиките на секоја земја, што дава можност за секоја земја да развие специфичен тип на социјално претприемништво соодветен на барањата и потребите. Она што е, сепак, заедничко за сите форми на организација на социјално претприемништво е дека тие не се профитно ориентирани, што значи дека профитот се реинвестира согласно утврдените намени и цели на социјалното претприемништво. Така, социјално претприемништво се базира на високо-етички, хумани принципи на меѓусебна солидарност и одговорност на оние членови на општеството кои не се во можност да се вклучат во суровите услови на конкуренција. 

Иако на ниво на ЕУ, не постои посебна правна регулатива за социјално претприемништво заради различноста на социјалните системи, сепак, ЕУ посветува значително внимание на социјалното претприемништво. Донесени се повеќе документи за социјалното претприемништво каде се признаваат национални разлики но се признати одредени заеднички карактеристики, вклучувајќи демократски начин на организирање, учество на работниците во одлучувањето, реализација на социо-економски цели и на принципот на солидарност, волонтерство и општествена одговорност.

Европската комисија во рамките на Платформата против сиромаштијата и социјалната исклученост кон крајот на 2011 година ја покрена Иницијативата за социјален бизнис која го дефинира социјалното претприемништво и социјалното претпријатие како сегмент што треба да им служи на интересите на локалните заедници (социјални, еколошки цели), наместо за правење профит. Се укажува дека социјалните претпријатија се клучен елемент на европскиот социјален модел, за поддршка на напорите на Европската комисија да се создаде рамка на политика и акционен план за унапредување на социјалните претпријатија и за проширување на социјалните иновации. Исто така и во Стратегијата на ЕУ 2020 посветено е внимание на социјалните иновации како цел во спроведувањето на мерките и политиката на вработување во државите членки на ЕУ.

Имајќи во предвид дека не постои меѓународно прифатена дефиниција за социјалното претприемништво и социјалното претпријатие, препораките во однос на националното законодавство се движат во насока дека секоја земја треба да изготви сопствена правна рамка која ќе ги земе предвид добрата пракса, а во критериумите за избор за дефинирање на социјалните претпријатија најдобро е да се утврди "најмал заеднички содржател" на овие компании. 

Врз таа основа може да се заклучи дека во Република Македонија постојат услови и можности за оформување на социјалното претприемништво како модел за постигнување на социјалното вклучување и за вработување на одредени социјални групи за да се постигне целосна еднаквост на лица или групи на лица кои имаат значително неповолна положба во однос на другите граѓани.

Во прилог на позитивните ефекти што ќе произлезат од овој закон во иднина се и можноста за намалување на вкупните средства кои се потребни за социјална заштита и средства кои се распределуваат по основ на невработеност и на тој начин да се подобрува буџетот со приходи од нововработените лица, кои, од корисници, стануваат контрибутори во системот на социјална заштита и социјална сигурност. Треба да се нагласи дека улогата на државата и локалните власти во функционирањето и развојот на социјално претприемништво е многу важна, како во однос на создавање на потребните економски, правни и организациски системи и поттикнување на граѓаните да избираат и да се вклучат во овој вид на претприемништвото, така и за поддршка на развојот на неразвиените подрачја.
II. ЦЕЛИ, НАЧЕЛА И ОСНОВНИ РЕШЕНИЈА 


Цели на Предлог-Законот за социјалното претпремништво се уредување на прашањата и институционално решавање на основите за дејствување на повеќе организации и субјекти во областа на социјалното претприемништво, прецизно да се дефинира регулативата и распределба на носители, обврски и одговорности на надлежните органи и институции во доменот на социјалното претприемништво, како и со вклучување на локалната власт, граѓанскиот сектор и други облици на дејствување, да се покрене потенцијал кој ќе влијае позитивно на растот и развојот, намалување на невработеноста и јакнење на социјалната кохезија, а преку зголемување на можностите за вработување, намалување на сиромаштијата и помал обем на трошоци за социјални намени. Со законот се поттикнуваат нови облици на организирање, вработување и работење и се обезбедуваат социјални иновации во оваа сфера. Истовремено се создаваат можности за изразување на социјалните иновации на практична основа и за едукација на граѓаните за нивно користење со што се создаваат услови за поттикнување на економскиот и социјалниот развој.

Начела на кои се заснова законот се: солидарност, доброволност, рамноправност, еднаквост и забрана за дискриминација, вршење на дејности на непрофитна основа и зголемување на вработеноста и поттикнување на вработувањето во социјалните претпријатија и непрофитните правни лица.

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Законот чие донесување се предлага не повлекува обврска за обезбедување  средства за неговото спроведување од Буџетот на Република Македонија за 2015 година. 

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ ПОДАТОЦИ ЗА ТОА, ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Законот не повлекува обврска за обезбедување дополнителни финансиски средства за неговото спроведување и материјални обврски за одделни субјекти.
ПРЕДЛОГ НА ЗАКОН 
 за социјално претприемништво
I. ОПШТИ ОДРЕДБИ
Член 1.

Со овој закон се уредуваат поимот, начелата и принципите на социјалното претприемништво, дејностите на изразување, надлежностите во областа на социјалното претприемништво, корисниците и вработувањето во  социјалните претпријатија, условите под кои правни лица можат да добијат статус на социјално претпријатие, начинот и постапката на стекнување и укинување на статусот, начинот на регистрација, евиденцијата, известувањата и надзорот над работа во областа на социјалното претприемништво.

Член 2

Со овој закон се регулираат формите за развој и мерките за поттикнување на социјалното претприемништво, улогата на централната и локалната власт во планирањето и спроведувањето на развојни документи за социјалното претприемништво, учеството на социјалните партнери и граѓанските организации во подготовката на развојните документи и компетенциите во областа на социјалното претприемништво.

Дефинирање на поимите 

Член 3

Поимите кои што се употребуваат во овој закон го имаат следново значење:

-Социјално претприемништво, претставува организирана дејност со цел за креирање на можности, облици, организации и мерки кои резултираат во одржливи општествени вредности и корисности, вработување на лица во производство и продажба на производи или услуги каде што добивката не е единствена или главна цел на активност, односно добивката се користи за вработување на одделни социјално исклучени или ранливи општествени групи и за решавање потреби и проблеми во заедницата. 

-Цели на социјалното претприемништво, јакнење на социјалната солидарност и кохезија, охрабрување на луѓето да учествуваат во работи од јавен интерес и волонтерска работа, зајакнување на иновативните способности на претпријатијата за решавање на социјални, економски, еколошки и други проблеми, обезбедување дополнителен асортиман на производи и услуги од јавен интерес, развивање нови можности за вработување, социјални иновации, обезбедување дополнителни работни места и социјална интеграција и реинтеграција на ранливите групи на пазарот на трудот;
-Социјално претпријатие, е правно лице што работи во социјалната економија чија примарна цел е да постигне општествено влијание, а не да оствари добивка за неговите основачи, сопственици или акционери. Работи преку обезбедување добра и услуги за пазарот преку иновативен и претприемачки начин и ја користи својата добивка првенствено за да оствари општествени цели. Се раководи на отворен и одговорен начин во што особено ги вклучува вработените, потрошувачите и акционерите кои се засегнати од неговите комерцијални активности.
-Корисници во смисла на овој закон се лица кои се работно способни и на кои им е потребна помош и поддршка за самостојно и продуктивно вработување за нив и за нивните заедници; лица кои остваруваат права или услуги според прописите од системот на социјална заштита; невработени лица според прописите од областа на вработувањето; лица на кои им е потребна помош и поддршка за совладување на материјални и животни проблеми за решавање на социјални економски и други потреби; лица во состојба на ризик и социјално исклучени на кои им е потребна помош и поддршка за нивна социјална инклузија;

-Членови во правни лица од социјално претприемништво се лица кои имаат управувачки права во социјалните претпријатија, се основачи, сопственици, лица кои имаат влогови како содружници или акционери и се зачленуваат во формите кога тоа право се остварува со зачленување;

-Заинтересирани страни, се работници кои се вработени во социјалните претпријатија, волонтери ангажирани на волонтерска работа, како и лицата кои се корисници на производи или услуги од дејноста на социјално претприемништво врз основа на договор или која било друга правна работа;

-Активности на социјалното претприемништво, се дејности за обезбедување на дополнителна понуда на производи и услуги за да се подобри квалитетот на живот на луѓето или подобрување на животната средина, подобрување на солидарноста и социјалната кохезија и да се обезбеди остварување на една или повеќе други цели, што не може да бидат трајно обезбедени од пазарот, со поддршка и олеснување кои не претставуваат нарушување на конкуренцијата;

                           Основни  принципи и цели на  социјалното претприемништво:

Член 4
(1) Социјалното претприемништво се заснова на принципите на: солидарност, доброволност, рамноправност во одлучувањето, автономност, транспарентност, еднаквост и забрана за дискриминација, непрофитност, работење по пазарни принципи, зголемување на вработеноста и вршење на работи од општествен интерес.
(2) Цели на законот за социјалното претпремништво е да се оформи јасен сегмент на правно уредување на основите за дејствување на повеќе организации и субјекти во областа на социјалното претприемништво, прецизно да дефинира регулатива и распределба на носители, обврски и одговорности на надлежните органи и институции во доменот на социјалното претприемништво, како и со вклучување на локалната власт, граѓанскиот сектор и други облици на дејствување, да се покрене потенцијал кој ќе влијае позитивно на растот и развојот, намалување на невработеноста и јакнење на социјалната кохезија.
   Области на делување на социјалното претприемништво
                                                                 Член 5
(1) Социјалното претприемништво може да се остварува во сите дејности според националната класификација на дејности.
Корисници
         Член 6

(1) Корисници во смисла на овој закон се невработени лица на кои им е потребна поддршка и помош и посебни услови за вработување заради совладување на материјални, социјални и животни тешкотии,односно:
·  корисник на право на социјална парична помош и членови на домаќинството, како и лице корисник на помош за оспособување, односно надоместок по основа на невработеност; 
·  невработено лице до 35 години возраст, коешто претходно немало заснован работен однос ; 

·  Млади лица до 29 години кои се невработени подолго од 6 месеци; 

· невработено лице на возраст над 50 години;

· невработено лице на возраст од 35 до 50 години, кое во последните 15 години било најмалку 10 години невработено;
· лица по издржување на казна затвор; 

· лица кои немаат завршено или завршиле основно образование; 

· зависници од дроги и алкохол кои се вклучени во програмите за третман; 

· бегалци со признаен статус и раселени лица вклучени во програми за реинтеграција;

· лица повратници по основ на договорите за реадмисија
· жртви на трговија со луѓе, злоставување, експлоатација, занемарување и семејно насилство.
· лица кои живеат со ХИВ.
·  лица со статус на деца без родители и родителска грижа
·  лица со инвалидност, на кои не им е одземена деловната способност и кои имаат можност за работно ангажирање според способностите кои ги имаат; 
Надлежност во областа на социјално претприемништво

Член 7

(1) Владата на Република Македонија (во натамошниот текст: Владата) на предлог на министерот за труд и социјална политика (во целиот текст на законот: надлежен министер) донесува Програма  за развој на  социјалното претприемништво врз основа на целите и политиката како и потребите на корисниците според овој закон.

(2) Надлежното министерство обезбедува координација на спроведувањето на мерките и активностите, евиденција, согласности и следење на социјалните претпријатие и спроведување на мерки за промовирање и поттикнување на социјалното претприемништво. Надлежното министерство соработува со други министерства и владини институции во подготвувањето на програма на мерки за спроведување на стратегијата за развој на социјалното претприемништво, подготвува анализи, извештаи и други стручни материјали, води евиденција за правните лица од  член 12 на овој закон, го следи користењето на средствата за истите врз основа на овој закон.

Совет за социјално претприемништво

Член 8

(1) За развојот на политиката на социјално претприемништво, за анализа на потребите за развојот на социјално претприемништво, промоција на интеграцијата на заедниците во утврдувањето и спроведувањето на политиката на развојот на социјално претприемништво на локално и државно ниво, за анализа на развојни документи, стратегии, проекти и анализи, оценка и согледување на примената на мерките и политиката на социјално претприемништво, се формира Совет за социјално претприемништво (во натамошниот текст: Советот). 

(2) Советот го сочинуваат 7 члена кои ги назначува Владата и тоа: по еден претставник од Кабинетот на потпретседателот на Владата за економски прашања, министерот за финансии, министерот за труд и социјална политика, министерот за економија, претставник од социјалните партнери, претставник од комората на социјални претпријатија и претставник од граѓанскиот сектор.

(3) Советот обезбедува координација на политиките во областа на социјалното претприемништво со министерствата, владините агенции, локалните власти, социјалните партнери, социјалните претпријатија и граѓанските организации. Советот: дава мислење за Стратегијата за развој на социјално претприемништво, дава мислење по програмата на мерки за реализација на целите на социјалното претприемништво кои ги донесува Владата, го следи спроведувањето на стратегијата и програмата на мерки и активности.
(4) Стручните, административните и организациските прашања за потребите на Советот ги врши надлежното министерство.

II.  СОЦИЈАЛНО ПРЕТПРИЈАТИЕ
Статус на социјално претпријатие 

Член 9
(1) Со статус на Социјално претпријатие може да се стекне трговско друштво, задруга, здружение, фондација, верска институција и организација или друг правен облик, ако тоа не е во спротивност со целите на неговото основање.
(2) Одредбите на овој закон кои се однесуваат на целите, работата, стекнувањето со статус на социјално претпријатие, учеството во управувањето, вложувањето на средства, условите, согласност за стекнување на статусот социјално претпријатие и други одредби од овој закон кои се однесуваат на социјалното претпријатие се однесуваат аналогно на сите облици на социјално претпријатие без разлика на формата во која се основани.

Цели на  социјалното претпријатие

Член 10
Социјалното претпријатие работи на примарно социјални и општествено корисни цели, остварената добивка не се дели на основачите туку се наменува  за нови вработување на корисниците на социјалното претпријатие, решавање на социјални, економски, еколошки и други прашања, за задоволување на потребите на корисниците и нивните локални заедници и општеството во целина.
Работење на социјалното претпријатие

Член 11
(1) Социјалното претпријатие работи и остварува дејности со производство и продажба на стоки и давање услуги  со кои ги остварува целите за кои е основано со што им овозможува на корисниците задоволување на нивните потреби и потребите на нивните заедници.
(2) Социјалното претпријатие самостојно ја одбира дејноста и областа на работењето согласно со овој закон и согласно актот за основање.
(3) Социјалното претпријатие мора во секое време да работи во согласност со член 4 од овој закон. 
Услови за стекнување статус на социјално претпријатие

Член 12
1. Регистрирано претпријатие, трговско друштво, здружение на граѓани и фондација, верска институција и организација или друг правен облик може да работи како социјално претпријатие ако се стекне со статус на социјално претпријатие;
2. Правното лице од став 1 се стекнува со статус на социјално претпријатие под услов да:

·  работи во областа на социјалното претприемништво  и чија примарна цел е да постигне општествено влијание, а не да оствари добивка за неговите сопственици или акционери; 

· да вработи трајно најмалку еден вработен од корисниците согласно член 6 од Законот во првата година и најмалку уште еден вработен до крајот на втората година на работењето;  
· да ја намени добивката од вишокот на приходите над расходите за активностите и целите на социјалното претприемништво и да се посвети на извршување на овие и други активности и намени утврдени во законот.

· управувањето на социјалното претпријатие да се води по начелото на еднаквост - еден човек еден глас на основачите и истиот да биде регулиран во актите на социјалното претпријатие

Пријавување за добивање на статус на социјално претпријатие

Член 14

(1)  Добивањето на статус на социјално претпријатие основачите го пријавуваат до Министерството за труд и социјална политика кое води евиденција на социјалните претпријатија и дава решение за согласност за добивање на статус на социјално претпријатие.
(2) Обликот на пријавата и потребните документи за добивање на статус на социјално претпријатие, за промени во неговиот статус, облик на работење, како и за престанок,  ги пропишува министерот за труд и социјална политика.

Регистрација на социјално претпријатие

Член 15
(1) Централниот регистар на Република Македонија врз основа на решението за согласност за добивање на статус на социјално претпријатие ja запишува промената на  правното лице во Централниот регистар на Република Македонија.
(2) Правните лица се должни во рок од 15 дена од денот на стекнување на  статус на социјално претпријатие , да поднесат пријава за упис на промена на статусот во соодветниот Регистар при Централниот Регистар на Република Македонија.

(3) По истекот на три месеци од добивањето на решението согласно член 14 став 1, Централниот регистар нема да ги запише податоците и пријавата ќе ја отфрли.

(4)  Ако поради пропуштање да се поднесе пријава за промена во рок од ставот 3 на овој член се претрпи штета, за штетата одговара физичкото или правното лице коешто имало обврска да поднесе пријава за упис  и тоа лично и неограничено со сиот свој имот.

(5) Со запишување на промената во регистарот правното лице може да ја започне својата работа и во правниот промет да го користи името и обликот социјално претпријатие според овој закон.

(6) Во називот односно фирмата на социјално претпријатие задолжително се додава кратенката „соп„ и истата се запишува во соодветниот регистер
(7) Други правни лица кои не се стекнале со статус на социјално претпријатие според овој закон не можат да настапуваат во правниот промет со ознаки на социјално претпријатие.

(8) Социјалното претпријатие е должно да го извести надлежното министерство и Централниот регистар за секоја промена која има влијание врз неговиот статус во рок од 15 дена од денот на настанување на промената 

Содржина на актот на социјалното претпријатие

Член  16
  (1) Основниот акт на социјално претпријатие содржи прашања коишто се утврдени со законите со кои се регулира правната форма на секој тип на правно лице, се дефинира целта на социјалното претпријатие, начинот на прибирање на средствата за постигнување на принципите и целите утврдени во овој закон и за дефинирање на јавниот интерес и социјалниот карактер. Како активност или дејности на социјалното претпријатие мора во актот да се определат и дефинираат областите на социјално претприемништво, или други активности кои може да се вршат во исто време, кои групи на луѓе односно корисници според овој закон ќе бидат вработени, разграничување на активностите од други активности или задачи, како и да се идентификува начинот за употреба на добивката или вишок приходи во согласност овој закон.

 (2) Актот на социјалното претпријатие:

-го определува начинот на управување со социјалното претпријатие по принципот на еднаквост;

-ги определува лицата кои се одговорни за управувањето и за вршење на дејностите на социјалното претприемништво и ги предвидува условите за нивно именување или избор како и нивните одговорности и задачи,

-го определува надзорниот орган кој врши надзор на работењето, во согласност со одредбите на овој закон, статутот, основните и другите акти на социјалното  претпријатие и работењето врз основа на принципите на добро управување, солидноста на финансиското и материјално работење и поднесување на годишниот извештај, го утврдува начинот на избор или именување членови на надзорниот орган и должината на нивниот мандат, овластувањата и одговорностите,

- ги уредува прашањата за вработување на работниците во социјалното претпријатие, согласно со одредбите од овој закон, како и нивно информирање за работењето на претпријатието,

-утврдува дали социјалното претпријатие во работата вклучува волонтери и практиканти,

-го утврдува видот на учество на засегнатите страни во управувањето на социјалното претпријатие (консултации со вработените, барање задолжително мислење од нив за одделни битни прашања, итн.)

-ги утврдува правилата за чување на деловните книги и за подготовка на финансиските извештаи од работата на социјалното претпријатие или утврдува дека правилата за овие прашања се регулирани со посебни акти и

-ги ​​утврдува условите за реорганизација на социјалното претпријатие и за располагањето со имот на социјалното претпријатие во случај на престанок на работењето согласно со овој закон.

 Одземање на согласноста

Член 17
(1) Издадената согласност од член 14 став 1 надлежното министерство може да ја отповика со решение при што трошоците ги сноси социјалното претпријатие доколку не се исполнува било кој од овие услови: ако социјалното претпријатие не постапува според одредбите на овој закон во однос на бројот и видот на вработувањата, во врска со распределбата и реинвестирање на добивката, не достави известување за сите промени кои влијаат на статусот на претпријатието, не ги исполнува целите на социјалното претприемништво, не ги поднесува предвидените извештаи до надлежното министерство и прекршува други одредби во работењето предвидени со овој закон.

(2) Решението за отповик на согласноста надлежното министерство го донесува во рок од 15 дена од денот на констатирање на неисполнувањето на условите од претходниот став на овој член од страна на надлежниот инспектор и го брише од базата на податоци социјалното претпријатие кое престанало да ги исполнува условите за работење. Решението за отповикување на согласноста се доставува до Централниот регистар, по службена должност.

Ограничувања

Член 18
 (1) Трговско друштво не може да основа социјално претпријатие на кое би се пренел дел од друштвото или дејноста, ни за создавање на нови работни места за работници прогласени за технолошки вишок.

(2)  Правно лице  не може да се стекне со статус на социјално претпријатие ако во него доминантно влијание во одлучувањето имаат една или повеќе профитни компании, правни лица според јавното право или локалните заедници.

(3)  Правно лице не може да се стекне со статус на социјално претпријатие, дури и ако го има статусот на заштитно друштво согласно законот за вработување на инвалидни лица, со промени на статутот или основниот правен акт, доколку врз истата е поведена стечајна односно ликвидациона постапка, ги нема подмирено заостанатите даноци или придонеси по основ на пензиско и здравствено осигурување.

Имот и вложување средства

Член 19
(1) Имотот на социјалното претпријатие го сочинуваат средствата што се вложени при основање на правното лице кое се стекнало со статус на социјално претпријатие, средствата кои се остваруваат од вршење на дејноста на социјалното претпријатие, средства кои се добиваат врз основа на програми и проекти од државниот буџет или од буџетот на локалната самоуправа, од разни фондови, домашни и странски донации и други средства стекнати по основ на закон и други имотни права.
(2) Социјалното претпријатие  располага со средствата за остварување на целите кои се определени во актот за основање, статутот и средствата не може да се делат на основачите, застапниците или други со нив поврзани лица (брачни партнери, роднини, посвоители, застапници и други).

Непрофитност во работењето

Член 20
(1) Социјалното претпријатие мора да ја намени добивката од вишокот на приходите над расходите за активностите и целите на социјалното претприемништво и да се посвети на извршување на овие и други активности и намени утврдени во овој закон.

(2) Социјалното претпријатие, како исклучок од став 1 на овој член,  може да дели дел од добивката за членови на органот на управување и вработените во сооднос кој не надминува 20 проценти од добивката или вишок на приходи направени во дадена година, само во случај кога вишокот приходи не претставуваат непотрошени јавни фондови и е дефиниран во статутот или во основниот акт. Ако социјалното претпријатие дели дел од добивката или компоненти на вишокот на приходите, поделбата не може да ги исклучи работниците во правното лице.

(3) Социјалното претпријатие, како исклучок од став 1 на овој член, може да дели дел од добивката за исплатувањето на награди за одговорните лица, за член на управата или од други органи или вработени и исплата на плати во висина која е поголема за 30 проценти од просечната плата за секое ниво на плати утврдени во колективните договори за индивидуално ниво на звање и образование, освен ако тој износ е помал од минималната бруто плата.
 (4) Односот на плата во социјалното претпријатие не може да е поголем од 5:1 односно највисоката плата може да е до пет пати поголема од најниската.

Распределба на добивката и вишоци на приходите

Член 21
(1) Социјалното претпријатие добивката и вишоците од приходите ги наменува за:

·  Инвестиции во основни средства неопходни за извршување на дејностите;
· Одржување и зголемување на бројот на работни места;
·  Покривање на загуба на приход како резултат на зголемените отсуство од работа и намалена продуктивност и ефикасност на корисниците од овој закон;
·  Едукација и обука на вработените и волонтерите. Висината на надоместокот на трошоци поврзани со работа и трошоците за обука на волонтери се утврдени со член 10 став 2 од Законот за волонтерство.
·  Проширување и развој и други дејности што ги врши, кои не се за ексклузивна корист на членовите, или за воспоставување на соосновачи на правното лице или за намени за развој на социјалното претприемништво во локалната заедница утврдени со статутот или со основен акт;
· Зголемувањето на средствата на социјалното претпријатие;
·  За активности во полето на работа на правното лице и во други области од интерес на заедницата;
 (2) За распределба на добивката или вишок на приход и неговата дистрибуција, каде што тоа е дозволено, одлучува највисокиот орган на управување во правното лице согласно актот за основање.
 
Годишен извештај
Член 22
· Годишниот извештај, особено содржи податоци за остварени приходи од активности на социјално претприемништво и финансиски средства добиени од стимулации според овој закон или други прописи со назначување на  процентот во однос на вкупно остварените приходи,  расходите во врска со активности на социјално претприемништво, бројот на работници кои се во работен однос најмалку девет месеци од годината, бројот и структурата на вработените во согласност со барањата на овој закон и распределбата на добивката или вишокот на приходите над расходите. 
· Надзорниот орган наведен во став 2, алинеја 3 од член 17 на овој закон, ќе ја утврди точноста и комплетноста на информациите во годишниот извештај  на социјалното претпријатие. Пред усвојување на годишниот извештај, исто така, треба да ги разгледа законитоста и регуларноста на финансиското и материјалното работење на социјалното претпријатие и регуларноста на сметководството. Исто така, мора да се исполнат целите на социјалното претпријатие утврдени со овој закон и со актот за основање, законитоста на распределбата на добивката или вишокот на приходи и расходи на јавните фондови или средства добиени како поттикнување или ослободување;

· Годишниот извештај го усвојуваат основачите или членовите на социјалното претпријатие. 
· Оценката на надзорниот орган се доставува заедно со годишниот извештај до надлежното министерство.
Комора на социјални претпријатија

Член  23
(1) Социјалните претпријатија може да се здружуваат во комора заради унапредување на работата и заеднички настапи на пазарите.

(2) Работата, обврските и надлежностите на комората се уредуваат со статут и со други акти за работа на комората и во согласност со овој закон.
III. РАЗВОЈ И ПОТТИКНУВАЊЕ НА СОЦИЈАЛНОТО ПРЕТПРИЕМНИШТВО
Член 24
 (1) Планирањето на развојот на социјалното претприемништво во Република Македонија се обезбедува со донесување на Стратегија за развој на социјално претприемништво. Стратегијата по добиено мислење на Советот и по консултација со социјалните партнери, комората на социјалните претпријатија и граѓанскиот сектор  ја усвојува Владата за период од четири години.

(2) Стратегијата вклучува анализа на потребите и насоките на можниот развој на социјалното претприемништво, основите на политиката на развојот, стратешките цели и главните области за развој на социјалното претприемништво, улогата на државата и нејзините институции и на општините во спроведувањето на политиката и остварување на развојните цели.

(3) Надлежното министерство, подготвува Програма на мерки и активности за спроведување на Стратегијата за развој на социјалното претприемништво за една календарска година (во натамошниот текст: Програма на мерки), во која за секоја активност се утврдуваат: целите, содржината, целната група за која е наменета програмата, видот и износот на трошоците за реализација на програмата, периодот на спроведување на активности, носители и подизведувачи на секоја мерка, средства и обемот на финансирање, како и утврдување дали активностите претставуваат државна помош, начинот на известување и критериуми за оценка на остварувањето на целите.

(4) Програмата наведена во претходниот став ја усвојува Владата, по добивањето на мислење на Советот.

(5) Мерките мора да бидат дизајнирани да обезбедат координирана помош во основањето на социјалните претпријатија, помош за да започнат свој бизнис, поддршка за обезбедување на ликвидност во развојот на социјалните претпријатија и доследност во спроведувањето на активна политика за вработување согласно и други развојни документи усвоени од страна на владата.

Член 25
(1) Поттикнување на социјалното претприемништво вклучува мерки и активности за изразување на социјални иновации, локален економски развој, финансиска поддршка на социјалните претпријатија за нивно започнување со работа и за нивна одржливост, подготовки за вработување, унапредување на вработувањето и за одржување на вработеноста, развој на образовни и здравствени услуги, заштита на животната средина, како и други области од интерес на локалната заедница и за остварување на целите на социјалното претприемништво.

(2) Поттикнувањето на социјалното претприемништво го организира и спроведува Владата, надлежното министерство, Советот, општината, друштва за професионална рехабилитација и вработување на инвалидни лица и  други форми на правни лица.

(3) Заради поттикнување на вработувањето, надлежните органи и институции се должни да разменуваат информации и да соработуваат за промоција на социјалното претприемништво.

Мерки за поттикнување на социјалното претприемништво

Член 26
(1) Мерките за поттикнување на социјално претприемништво вклучуваат финансиски и други мерки за негово промовирање, за развој на системи за информирање и едукација за социјално претприемништво, предност на определни резервирани  договори за јавна набавка, за вклучување на општините во спроведувањето на политиките и мерките за креирање на нови бизнис можности за социјалните претпријатија, олеснувања во оданочувањето, особено во почетните години, ослободувања од плаќање на социјални придонеси, искористување на средствата за социјална помош за субвенционирање на нови вработувања и други прописи.

(2) Мерките за создавање на поволна бизнис клима за социјалните претпријатија вклучуваат финансиски и други мерки за да се обезбедат просторни, технички и други услови за создавањето и функционирањето на истите, вклучувајќи иновативни центри и бизнис инкубатори за развој на социјалното претприемништво, ко-финансирање за започнување со социјално претприемништво и создавање на нови работни места.

(3)Финансиските мерки за поттикнување ги  сочинуваат средствата обезбедени од домашни извори и тоа: од Буџетот на Република Македонија; буџетите на единиците на локалната самоуправа; приливи на средства по разни основи наменети за социјално претприемништво; донации од домашни извори; инвестирање од јавни и приватни инвеститори и граѓански организации; инвестирање од разни верски и хуманитарни организации; средства од фондовите наменети за регионален развој и развој на руралните подрачја; донации и други видови на помош, отворање бизниси со неповратни средства,субвенции за вработување и обуки од Оперативните планови за вработување, кредитни линии за поттикнување на вработувањето и претприемништвото од Македонската банка за поддршка на развојот и  од Фондот за иновации и технолошки развој

(4) финансиски средства ги сочинуваат и  странски донации и финансиски средства  од фондовите на Европска унија и други странски фондови, донации и легати.  

(5) Мерки кои опфаќаат ослободување од даноци и придонеси за вработување во социјални претпријатија се мерките предвидени во член 98-а, 98-б, 98-г, 98-д и 98-ѓ утврдени со Законот за вработување и осигурување во случај на невработеност, ослободување од данок на добивка при реинвестирање, согласно член 28 од Законот за данок на добивка и ослободување од плаќање на данокот на додадена вредност врз основа на член 23 и 24-а од Законот за додадена вредност.
(6) Мерки за резервирани договори за јавна набавка со предмет на договорот за набавка на услуга за социјални претпријатија – се однесува на договори со проценета вредност до 5000 евра во денарска противредност без вклучен ДДВ. 
(7) мерките за поттикнување обезбедени од Буџетот на Република Македонија од став 1 став 3 и став 5 од овој член социјалните претпријатија ги користат само доколку 40% од вкупниот број на вработени се корисници предвидени со овој закон.
Член 27
Со одделните закони со кои се предвидуваат други стимулации, даночни намалувања, олеснувања или надоместоци за социјалното претпријатие со цел да се обезбедат исти конкурентни можности на овие правни лица со стопанските субјекти, односно трговските друштва, не смее да се нарушуваат правилата на конкуренцијата.
V . ЕВИДЕНТИРАЊЕ И ИЗВЕСТУВАЊЕ
Член 28
(1) Евиденцијата на социјално претпријатие, ја води надлежното министерство. 

(2) Социјалното претпријатие доставува до надлежното министерство до 31 март во тековната година, извештај за работењето и за остварените резултати во претходната година, за остварените средства и нивната распределба. 

(3) Социјално претпријатие доставува годишна сметка до Централниот регистар на Република Македонија до 28 февруари во тековната година .  
 (4) Социјалното претпријатие доставува даночен биланс до Управата за јавни приходи и надлежното министерство до 28 Февруари во тековната година. 
VI. НАДЗОР
Член 29
(1) Инспекциски надзор над спроведувањето на овој закон во делот на редовното согледување на исполнувањето на условите за статусот на социјално претпријатие, учеството во управувањето, вложувањето на средства и извршувањето на одредени задачи на социјалното претпријатие врши надлежното министерство, преку секторот за социјална заштита и секторот за инспекциски надзор во социјалната заштита;
 (2) државниот инспекторат за труд врши надзор над примена на законите од работните односи, вработување, безбедност и здравје при работа и договорите за работа

(3)  државниот пазарен инспекторат врши инспекциски надзор над примената на законите и прописите донесени врз основа на закон во работењето на трговските друштва и на другите правните и физичките лица;
 (4) Управата за јавни приходи врши надзор над работата на социјално претпријатие, во рамките на нејзиниот делокруг на работа, а особено за данокот на добивка и контрола на вложувањата на средствата од остварената добивка. По доставено барање, Управата за јавни приходи, записниците и другите списи од надворешната контрола со констатирани неправилности за контрола на данокот на добивка, ги доставува до надлежното министерство.
(5) Надлежното министерство за спроведувањето на одредбите од овој закон,  обезбедува увид во електронската евиденција и информации во врска со функционирањето на социјално претпријатие, како и со испитување на документи непосредно во правното лице во рамките на нивните надлежности.

IX. ПРЕКРШОЧНИ ОДРЕДБИ
Член 30
(1) Со глоба од 5.000 до 10.000 евра ќе се казни социјално претпријатие,:
1) кога ја распределува добивката, вишок на приходи или имотот спротивно на намените утврдени во член 20 и член 21 на овој закон;
2) ако не ги исполнува условите од член 12 став 2 во поглед на бројот на работници или специфични услови во однос на структурата на работниците;

3) ако годишниот извештај не е поднесен до надлежниот орган во предвидениот рок и не е приложена оценка од надзорниот орган од член 28 ,став 2, став 3 и став 4 од овој закон;
(2) Со парична казна од 2.000 до 5.000 евра ќе се казни за прекршок правно лице кое не е социјално претпријатие, а во името на фирмата го користи изразот "социјално претпријатие" или кратенките кои се предвидени во член 15 став 7 од овој закон.

(3) Со парична казна од 500 евра ќе му се изрече и на одговорното лице на правното лице наведено во претходниот став.

XII. ПРЕОДНИ И ЗАВРШНИ ОДРЕДБИ

Член 31
(1) Прописите предвидени со овој закон од надлежност на Владата и на надлежното министерство ќе се донесат од Владата во рок од 90 дена од денот на влегување во сила на овој закон.

(2) Советот од член 8 од овој закон ќе се конституира во рок од три месеци од денот на влегување во сила на овој закон.

(3) Владата во рок од шест месеци од донесувањето на овој закон, на предлог на Советот, ќе усвои Стратегија за развој на социјалното претприемништво

Член 32
Овој закон влегува во сила осмиот ден од денот на објавувањето во „Службен весник на Република Македонија„.
